
რეზონანსი
მილიონერი ჩინოვნიკები შემოსავალს ოჯახის წევრების დახმარებით ათეთრებენ (რეზონანსი) 

ავტ.: მარი ჩიტაია 

ჟურნალისტი წერს, რომ მაღალჩინოსნების მხრიდან ქონებრივ დეკლარაციაში საჩუქრების მითითება მოდური ტენდენცია გახდა. პრემიერ-მინისტრით დაწყებული, დეპუტატებითა და სხვა მაღალი თანამდებობის პირებით დასრულებული, წლიურად ასიათასობით ლარის შემოსავალს იღებენ და ისე "აპრავებენ", თითქოს ოჯახის წევრები ან მეგობრები სისტემატურად ასაჩუქრებენ. ეს ყველაფერი თანდათან ემსგავსება იმ მეთოდებს, რაც შევარდნაძის მმართველობის პერიოდში იყო, როდესაც ბობოლა მოხელეებს უძრავი ქონება და ძვირფასი მანქანები სიდედრებზე ჰქონდათ გადაფორმებული.

თანამდებობის პირთა ქონებრივი დეკლარაციების მონიტორინგს აგრძელებს "საერთაშორისო გამჭვირვალობა-საქართველო". ორგანიზაციაში მიაჩნიათ, რომ ჩინოვნიკების მიერ მიღებული საჩუქრები დამატებით შესწავლას საჭიროებს. როგორც ორგანიზაციაში აცხადებენ, მაღალჩინოსნების მიერ ფულადი საჩუქრების მიღება გარკვეულ კორუფციულ რისკთანაა დაკავშირებული, რის გამოც საჯარო სამსახურის ბიურომ თითოეული ასეთი შემთხვევა უნდა შეისწავლოს.
"საერთაშორისო გამჭვირვალობა-საქართველოს" კვლევით ირკვევა, რომ პრემიერ-მინისტრმა გიორგი კვირიკაშვილმა 2017 წელს მამისგან საჩუქრად 50 000 დოლარი მიიღო, ხოლო ფრაქცია "ქართული ოცნების" თავმჯდომარის მოადგილე დავით მათიკაშვილს მამამ 2016 წელს 120 000 დოლარი უსახსოვრა. ფრაქცია "ქართული ოცნების" მდივანი ნინო წილოსანი მშობლებმა 100 000 ლარით დაასაჩუქრეს. ბაღდათის მუნიციპალიტეტის მერ არჩილ გოგსაძეს 2017 წელს მამისგან 25 000 ლარი ერგო, ხოლო 2016 წელს ძმისგან და დეიდაშვილისგან - 20 000 ლარი. სააპელაციო სასამართლოს მოსამართლე რევაზ ნადარაიამ ფულადი საჩუქარი - 20 000 ლარი 2016 წელს მამისგან მიიღო, იუსტიციის უმაღლესი საბჭოს წევრ ირმა გელაშვილს კი ასევე მამისგან 20 000 ლარი ერგო. მსგავსი შემთხვევები ორგანიზაციის კვლევაში კიდევ რამდენიმეა.

გია ხუხაშვილის შეფასებით, ნებისმიერი ასეთი ქმედება მაღალი თანამდებობის პირების მხრიდან კატეგორიულად მიუღებელია. 

„როდესაც ჩინოვნიკი კანონს არღვევს, სახიფათოა ქვეყნისთვის არა მარტო პირადი კორუმპირებულობის გამო, არამედ მთლიანად სისტემის მდგრადობას უქმნის საფრთხეს. ცხადია, როცა პრემიერი იგინება, ამ საქციელით ყველას ეძლევა უფლება, რომ შეიგინოს. შესაბამისად, როცა მას მამა ჩუქნის დიდძალ ფულს, ბუნებრივია, ყველას გამოუჩნდება ასეთი "მამა", რომლისგანაც 50 000 ან 100 000 დოლარს მიიღებს საჩუქრად.

რაც შეეხება საჯარო სტრუქტურების მხრიდან ასეთი ფაქტების გამოძიებას, ჩვენთან სისტემა ისეა დალაგებული, რომ თავის თავს არავინ დაიჭერს. ამდენად, არც არავის აქვს იმედი, რომ მსგავს შემთხვევებს გამოიძიებენ", - აცხადებს ხუხაშვილი.

თანამდებობის პირების ქონებრივი დეკლარაციების ხელახლა შესწავლას ითხოვს თბილისის საკრებულოს დეპუტატი ლევან ხაბეიშვილი. იგი ეჭვქვეშ აყენებს იმ თანხას თუ უძრავ ქონებას, რომლებიც მთავრობის წევრებს, მათ შორის პრემიერ-მინისტრს, 2017 წლის ქონებრივ დეკლარაციაში, როგორც ოჯახის წევრისგან საჩუქარი, ისე აქვთ მითითებული. მისი აზრით, დეპუტატები ათეთრებენ ფულს, რაც ქვეყანაში კორუფციის დიდ რისკს ქმნის.

„ცოტა ხნის წინ ჩვენ მოვისმინეთ ინფორმაცია, რომ პრემიერ-მინისტრმა საჩუქრის სახით პენსიონერი მამისგან 50 000 დოლარი მიიღო, მას კი არა აქვს ბიზნესი ან რამე ტიპის შემოსავალი. საჯარო რეესტრში ასეთი მონაცემი არ იძებნება. უამრავი შემთხვევა გამოაშკარავდა, რომ თანამდებობის პირებს ოჯახის წევრები სოლიდურ თანხას "ჩუქნიან". უხერხული სიტუაცია იქმნება, რაც გვაფიქრებინებს, რომ დეპუტატები ათეთრებენ ფულს, რომელიც მათთვის არალეგალური შემოსავალია“, - აღნიშნავს ხაბეიშვილი. 

"საერთაშორისო გამჭვირვალობა-საქართველოს" წევრებს მიაჩნიათ, რომ თითოეულ შემთხვევაში, როცა საჯარო მოსამსახურის მიერ მსხვილი საჩუქრის დეკლარირება ხდება, ასეთი ტრანზაქცია უნდა გადამოწმდეს იმის დასადგენად, ხომ არ არის ეს უკანონო შემოსავლის ლეგალიზების მცდელობა.
ბიგვავა: ნებისმიერი კანდიდატი, რომელსც "ოცნება" წარადგენს, ძალიან დიდი ალბათობით, არჩევნებს მოიგებს (რეზონანსი) 

ავტ.: ეკატერინე ბასილაია

ინტერვიუ ზურაბ ბიგვავასთან 

საკვლევ-საკონსულტაციო ცენტრ "ფსიქო პროექტის" დამფუძნებელი ზურაბ ბიგვავა აცხადებს, რომ მის ორგანიზაციას არ ჩაუტარებია „ქართული ოცნების“ შიდა პარტიული კვლევა პოლიტიკოსების რეიტინგების შესახებ, შესაბამისად, ანალიტიკოსისთვის უცნობია ვის დაასახელებს სახელისუფლებო გუნდი პრეზიდენტობის კანდიდატად. რესპონდენტის განცხადებით, თეა წულუკიანსაც და სალომე ზურაბიშვილსაც აქვთ საზოგადოების გარკვეული ჯგუფების მხარდაჭერა, თუმცა, წინასწარ რთულია იმის თქმა ამ ორ კანდიდატს შორის გააკეთებს „ქართული ოცნება“ არჩევანს თუ სხვა პოლიტიკურ ფიგურაზე ჩამოყალიბდება. 

ზურაბ ბიგვავა არ ეთანხმება ბოლო დროს გაჟღერებულ მოსაზრებას, რომ მას შემდეგ, რაც გიორგი კვირიკაშვილმა საჯაროდ თქვა უარი პრეზიდენტობის კანდიდატობაზე, „ქართულ ოცნებას“ არ ჰყავს პოლიტიკური ფიგურა, რომელსაც საპრეზიდენტო არჩევნებისთვის წარადგენს - „ასეთი ხალხი შეიძლება ათეულობით მოიძებნოს და ნებისმიერი კანდიდატი, რომელსც "ქართული ოცნება" წარადგენს, ძალიან დიდი ალბათობით, მოიგებს არჩევნებს, მაგრამ აქ ბევრი "მაგრამ" არის. გიორგი კვირიკაშვილმა თქვა, რომ არ სურს, პრეზიდენტის ადგილი დაიკავოს და სწორიც არის, რადგან დღეს ისეთი პოზიცია უჭირავს, რომელსაც გაცილებით მეტი ძალაუფლება და კონკრეტული საქმეების კეთების საშუალება აქვს. სხვა კანდიდატებიც არიან, მაგრამ ახლა ჩემი მხრიდან ვინმეს დასახელება ძალიან დიდი რისკია. ახლა ვიღაცის დასახელება არ შეიძლება, რასაც ბევრი ფაქტორი განაპირობებს და ამიტომ თავს შევიკავებდი. გარდა ამისა, მოგეხსენებათ, რომ დღეს პრეზიდენტი კონსტიტუციურად არ არის ძლიერი ფიგურა ქვეყანაში და მას სახელისუფლებო ბერკეტების ნაკლებად წვდომა აქვს. ამის გამო მოქმედი ავტორიტეტული პოლიტიკოსებიდან ცოტა ადამიანი მეგულება, ვისაც მაინცდამაინც გულით უნდოდეს საქართველოს პრეზიდენტობა“, - აცხადებს ბიგვავა. 
ზურაბ ბიგვავა ოპოზიციის შანსზეც საუბრობს და ამბობს, რომ საეჭვოა პოლიტიკურმა პარტიებმა ერთიან კანდიდატზე შეთანხმება მოახერხონ. ანალიტიკოსის აზრით, რაც შეეხება ე.წ. გადაუწყვეტელ ამომრჩეველს, ისინი, როგორც წესი, ან სახლში რჩებიან, ან აჩევანს ხელისუფლების სასარგებლოდ აკეთებენ, შესაბამისად, მათი მხარდაჭერის მოპოვების შანსი ოპოზიციას ნაკლებად აქვს, რადგან მას ხალხი არ ენდობა. 

საყვარელიძე: "ხელისუფლებისთვის უპარტიო კანდიდატი უფრო დიდი კონკურენტია, ვიდრე ოპოციზია" (რეზონანსი) 

ავტ.: ნინო ქეთელაური

ინტერვიუ რამაზ საყვარელიძესთან 

რამაზ საყვარელიძე „რეზონანსთან“ ბოლო დროის აქტუალურ თემებზე საუბრობს. რესპონდენტი ვიზალიბერალიზაციის შეჩერებაზე ამახვილებს ყურადღებას და ხაზს უსვამს, რომ ამ ეტაპზე ევროპა შეზღუდვების დაწესებაზე მიანიშნებს და არა უვიზო რეჟიმის გაუქმებაზე. მისივე თქმით, გადაწყვეტილების მიღებისას განსაკუთრებული აქცენტი გაკეთდება საქართველოს ხელისუფლების ქმედებებზე და თუკი ევროპული ქვეყნები დაინახავენ, რომ მმართველი გუნდი პრობლემის მოსაგვარებლად ძალისხმევას არ იშურებს, სადამსჯელო ნაბიჯებს არავინ გადადგამს. 
საყვარელიძე საპრეზიდენტო არჩევნებზეც საუბრობს და ამბობს, რომ თეა წულუკიანისა და სალომე ზურაბიშვილის სახელების გაჟღერება, შესაძლოა, უბრალოდ „სარვამარტო ვერსიები“ იყოს, თუმცა, თუ სერიოზულად განვიხილავთ საკითხს, საინტერესოა რამდენად აქვთ ამ ადამიანებს მოსახლეობის მხარდაჭერა.  – „როგორც ერთ, ისე მეორე კანდიდატურას აქვს თუ არა საკმარისი რეიტინგი ფართო საზოგადოებაში, რომ საყოველთაო არჩევნების გზით გაიმარჯვონ, ამაში ეჭვი მეპარება იმიტომ, რომ არც ერთი არ არის საიმისოდ პოპულისტი, რომ განვლილი პერიოდის განმავლობაში საკუთარ იმიჯზე ეზრუნათ და თავი დაემკვიდრებინათ. ასე რომ, ჩემთვის გამარჯვების თვალსაზრისით ორივე კანდიდატი სათუოა, თუმცა თუ გაიმარჯვებენ, განსაკუთრებით ზურაბიშვილი, შეიძლება კარგი პრეზიდენტები იყვნენ“, - აცხადებს საყვარელიძე. 

რაც შეეხება „ნაციონალური მოძრაობის“ მხრიდან სანდრა რულოვსის კანდიდატურის დასახელებას, რამაზ საყვარელიძე ამბობს, რომ ამ შემთხვევაში ეს ნაბიჯი „ქართული ოცნებისთვის“ იქნება სასარგებლო, „რადგან როგორც კი "ნაციონალური მოძრაობა" სახელისუფლებო სკამისკენ გაიწევს-ხოლმე, საზოგადოება მაშინვე ხმას აძლევს "ოცნების" კანდიდატს - ოღონდ "ნაციონალები" ისევ არ მობრუნდნენო“. 

რესპონდენტი მიიჩნევს, რომ ოპოზიციის კანდიდატთან შედარებით გაცილებით მეტი მხარდაჭერის მოპოვება შეუძლია დამოუკიდებელ ფიგურას, თუმცა, ამის მიუხედავად, მას არჩევნებში გამარჯვების შანსი არ აქვს, რადგან არჩევნებში პარტიულ მანქანას განსაკუთრებული როლი უჭირავს. 

ლიტვაში "კაგებეს" აგენტების სიის გამოქვეყნება დაიწყო, საჭიროა თუ არა ამის გაკეთება საქართველოში? (რეზონანსი) 
ავტ.: ეკატერინე ბასილაია

გამოცემა წერს, რომ ლიტვაში "კაგებეს" სავარაუდო აგენტების სიის საჯაროდ გამოქვეყნება დაიწყო და "დიდი საინფორმაციო ბომბიც" აფეთქდა, რადგან ამ სკანდალურ სიაში აღმოჩნდა თითქმის ყველა ცნობილი ლიტველი, ხელოვნების სფეროს ცნობილი ადამიანები, პოლიტიკოსები, მათ შორის ქვეყნის პრეზიდენტი და პრემიერ-მინისტრიც კი. 
„რეზონანსი“ დაინტერესდა რას ფიქრობენ ამ ინიციატივასთან დაკავშირებით ქართველი პოლიტიკოსები და ემხრობიან თუ არა მსგავსი კანონის ჩვენს ქვეყანაში ამოქმედებას. 

"ქართული ოცნების" წევრი ალექსანდრე ქანთარია აცხადებს, რომ უკვე გვიანია ამის გაკეთება, თანაც ეს დიდ უსიამოვნებას მოიტანს, ადამიანებს დააპირისპირებს ერთმანეთთან, თან სიაში "ალბათ ბევრი დაფასებული ადამიანი იქნება" და ამიტომ "წარსულში ქექვა საჭირო არ არის".

რესპუბლიკელ ლევან ბერძენიშვილის თქმით კი, ასეთი ადამიანების ლუსტრირება არასდროს არ არის გვიან. ის, რაც ახლა ხდება ლიტვაში, ადრე ჩეხეთშიც და სხვა პოსტსაბჭოთა ქვეყნებშიც მოხდა.

ბერძენიშვილის განცხადებით, "კაგებეს" ქართველი აგენტების სია ძალიან მასშტაბური იქნება და მისი გამოქვეყნება იქნებოდა "ბირთვული ბომბი", თუმცა ამბობს, რომ სიის გასაჯაროება აუცილებელია, რადგან საბჭოთა კავშირისგან ვერ გავთავისუფლდებით, თუ არ ვიცით, სინამდვილეში რა მემკვიდრეობა დატოვა ამ რეჟიმმა.

პოლიტიკოსი ხაზს უსვამს, რომ ასეთი ადამიანები პოლიტიკაში არ უნდა იყვნენ და ამას ამბობს კიდეც ლუსტრაციის კანონი.

ადვოკატი ამბობს, რომ ხორავას ქუჩის მკვლელობის საქმეში პროკურატურა მოწმეებზე ზეგავლენას ახდენს (რეზონანსი) 
ავტ.: ნინო ქეთელაური

„იშვიათად მინახავს საქმე, სადაც აბსოლუტურად ყველა მოწმე, რომელიც სასამართლოში დაიკითხა, კატეგორიულად ცვლის გამოძიებისას მიცემულ ჩვენებას უმნიშვნელოვანეს მომენტებთან დაკავშირებით“, - ამის შესახებ ხორავას ქუჩაზე მოზარდების მკვლელობის საქმეში ერთ-ერთი ბრალდებულის ადვოკატი ტარიელ კაკაბაძე აცხადებს და მოწმეებზე შესაძლო ზემოქმედებაზე ამახვილებს ყურადღებას.

საქმის პროკურორისათვის კი ადვოკატების განცხადებები გაუგებარია, რადგან, მისი თქმით, არც ერთ მოწმეს ჩვენება არ შეუცვლია.
სომხეთსა და აზერბაიჯანში ავტომობილებზე ახალი შეზღუდვებია (რეზონანსი) 

ავტ.: ნათია ლომიძე

სტატიის თანახმად, რამდენიმეწლიანი პაუზის შემდეგ საქართველოში ავტობიზნესი კვლავ გამოცოცხლდა, რადგან აზერბაიჯანსა და სომხეთში ტრანსპორტის ყიდვის მოთხოვნა გაიზარდა, თუმცა, რეგიონის ქვეყნებში ახალი რეგულაციები ამოქმედდა, შესაბამისად, დადებითი ტენდენცია დიდხანს არ გაგრძელდება, უფრო მეტიც, ავტობიზნესში კრიზისია მოსალოდნელი. 

გამოცემა წერს, რომ სომხეთმა, რომელიც ბოლო დროს ავტომობილების მთავარი საექსპორტო ქვეყანაა, გადაწყვიტა, აპრილიდან ქვეყანაში მარჯვენასაჭიანი ავტომობილების შეყვანა აკრძალოს, ხოლო აზერბაიჯანმა, რომელიც ავტომობილების რეექსპორტში მესამე ადგილს იკავებს, უკვე დააანონსა მიმდინარე წელს აქციზის განაკვეთის ზრდა.
მთიან რეგიონებში ხალხის დამაგრება ვერ ხერხდება - "არა მხოლოდ ეკონომიკური, არამედ მენტალური პრობლემაცაა ქალაქებისაკენ მუდმივი მიზიდულობა" (რეზონანსი) 

ავტ.: თამუნა მუკბანიანი

„რეზონანსის“ ცნობით, მიუხედავად იმისა, რომ საქართველოში მთის კანონი ამოქმედდა, სოფლის განვითარების პროგრამაც შემუშავდა და სოფლის მეურნეობის მიმართულებითაც მთავრობა სხვადასხვა პროგრამას ახორციელებს, ბოლო 1 წელიწადში რეგიონების მოსახლეობა მაინც 3 ათასი ადამიანით შემცირდა.

სპეციალისტები ქალაქებისაკენ მიგრაციის ძირითად მიზეზად რეგიონებში ეკონომიურ სიდუხჭირეს, წარმოების განუვითარებლობას, არასათანადო და მოუწესრიგებელ ინფრასტრუქტურას ასახელებენ. ამ ფაქტორების გამო ადამიანებს უჭირთ მშობლიურ რაიონებში ცხოვრების გაგრძელება და ცდილობენ, ეკონომიკურად შედარებით აქტიურ ქალაქებში გადასახლდნენ.

ეკონომიკის სფეროს სპეციალისტი პაატა აროშიძე მიიჩნევს, რომ არა მხოლოდ ეკონომიკური, არამედ მენტალური პრობლემაცაა ქალაქებისაკენ მუდმივი მიზიდულობა. ხშირად იქ ბევრად უარესი საცხოვრებელი და საარსებო გარემოა, მაგრამ ადამიანები მაინც მსხვილი დასახლებული პუნქტებისკენ მიილტვიან.

აკადემიკოსი ავთო სილაგაძე სოფლიდან მიგრაციის შეჩერების გზას ხელისუფლების მხრიდან სწორად გადანაწილებულ ფინანსურ და სხვა სახის რესურსში ხედავს, რათა ერთნაირად განვითარდეს ცენტრი და პერიფერიები.

მუზეუმებში ადგილობრივი დამთვალიერებლების სიმცირეს უჩივიან (რეზონანსი) 

ავტ.: თამუნა მუკბანიანი

„რეზონანსის“ ცნობით, მუზეუმებში ქართველების უმეტესობა ძალიან იშვიათად დადის. სასკოლო ექსკურსიების შემდეგ ზრდასრულ ადამიანებს, ფაქტობრივად, აღარც უჩნდებათ მსგავსი ადგილების მონახულების სურვილი. მიუხედავად იმისა, რომ სწორედ დღემდე მოტანილი ისტორიული საგანძურითა და ხელნაწერებით ამაყობს ყველაზე მეტად ქვეყანა, მისი საცავები მაინც დამთვალიერებლის სიმცირეს უჩივის.
ახალი თაობა 
ვიზალიბერალიზაციის შეჩერებას საფრთხე არ ემუქრება (ახალი თაობა)  
პრემიერმინისტრი გიორგი კვირიკაშვილი საქართველოსთვის შეჩერების მექანიზმის ამოქმედებასთან დაკავშირებით აცხადებს, რომ ვიზალიბერალიზაციას საფრთხე არ ემუქრება. 

უფრო ვრცელი კომენტარი ამ საკითხზე პრემიერს არ გაუკეთებია.

ლევან ალაფიშვილი: ქალები პოლიტიკაში ხელოვნური ჩარევის გარეშე უნდა მოვიდნენ (ახალი თაობა) 

ავტ.: ნათია ხურცილავა 

ინტერვიუ ლევან ალაფიშვილთან 

ლევან ალაფიშვილი პროპორციულ საარჩევნო სიებში გენდერული კვოტირების დაცვასთან დაკავშირებით საუბრობს. რესპონდენტი მიიჩნევს, რომ სავალდებულო კვოტირება საკმაოდ რთულ პრობლემებს გამოიწვევს და საკითხი მხოლოდ ხანგრძლივი დისკუსიის შედეგად უნდა გადაწყდეს. ალაფიშვილის თქმით, პროცესების ხელოვნურად შეცვლა წარმატებას ვერ მოიტანს და შესაძლოა  პარტიამ სიაში ქალები ჩასვას, მაგრამ მთავარი ამომრჩევლის მხარდაჭერის მოპოვებაა. 
ლევან ალაფიშვილის განცხადებით, პრობლემა არა მხოლოდ პარლამენტში, არამედ  ხელისუფლების ყველა შტოშია და გრძელვადიან პერსპექტივაში უნდა დაიგეგმოს ღონისძიებები, რომლის შედეგადაც ქალები პოლიტიკაში ხელოვნური ჩარევის გარეშე მოვლენ. 

ჟურნალისტის რეპლიკაზე, თითქოს ბიძინა ივანიშვილს ამერიკის ელჩმა საპრეზიდენტო კანდიდატად ქალის დასახელება მოსთხოვა, ალაფიშვილი პასუხობს, რომ ფორმალურად, არც ამერიკის ელჩს და არც ექსპრემიერს არ აქვთ საქართველოს შიდა პოლიტიკაში ჩარევის უფლება. 

„აზერბაიჯანი ტერიტორიულ პრეტენზიებს წამოგვიყენებს, გააქტიურდებიან სომხებიც“ - ზაალ კასრელიშვილი: რუსეთი შეეცდება, მთელი კავკასია ერთმანეთთან დააპირისპიროს (ახალი თაობა) 

ავტ.: შორენა მარსაგიშვილი 

ინტერვიუ ზაალ კასრელიშვილთან 

ზაალ კასრელიშვილი აცხადებს, რომ არჩილ ტატუნაშვილის ცხედრის გადმოცემაზე უარის თქმით, რუსეთმა საქართველოს საკუთარი ძალა დაანახა და დემონსტრაციულად მიანიშნა, საერთაშორისო სამართალს არ ვცნობო. კასრელიშვილის აზრით, ოკუპანტი ქვეყანა საქართველოში პრორუსული ძალების გაძლიერებითაა დაკავებული და რუსული სპეცსამსახურები ჩვენს ქვეყანაში აქტიურად მუშაობენ, პარალელურად კი კავკასიაში სხვადასხვა სახის კონფლიქტები იგეგმება. 
რესპონდენტის მტკიცებით, რუსეთს საკუთარი შიდა პოლიტიკური ამბებიდან ყურადღების გადატანა სურს, ამიტომაც, სამხრეთ და ჩრდილოეთ კავკასიაში რამდენიმე კონფლიქტის გაღვივებას არჩევნებამდე გეგმავს. ზაალ კასრელიშვილის ინფორმაციით, უახლოეს მომავალში, აზერბაიჯანის ოპოზიციაში გააქტიურდებიან რუსეთის სპეცსამსახურების მიერ მართული პოლიტიკური პარტიები, რომლებიც საქართველოს ტერიტორიასთან დაკავშირებით პრეტენზიებს გამოაცხადებენ და ისტორიული წყაროების გაყალბებას დაიწყებენ. კასრელიშვილის თქმით, ჩრდილოეთ კავკასიაშიც იგეგმება კონფლიქტის გაღვივება და რუსეთი ოსებსა და ინგუშებს ხელახლა დააპირისპირებს. 

ზაალ კასრელიშვილი ინტერვიუში ხაზს უსვამს, რომ რუსეთი სომხეთისა და საქართველოს დაპირისპირებასაც აპირებს, თუმცა, ამ ეტაპზე სომეხი პოლიტიკოსები იაზრებენ საქართველო მათი ქვეყნისთვის გარე სამყაროსთან დასაკავშირებელი დერეფანია და ვითარების გამწვავებას ერიდბიან. 
კასრელიშვილი საქართველოს ხელისუფლებას ლარსის სასაზღვრო-გამშვები პუნქტის გადაკეტვისკენ მოუწოდებს, რადგან ფიქრობს, რომ ამ ნაბიჯით რუსეთი მნიშვნელოვნად დაზარალდება. – „ამ ხელისუფლებაში ამდენი დედიკოს ბიჭი როგორ შეიყარა. ცხედარს არ გვიბრუნებენ და ესენი ცხინვალელ კრიმინალებს დე ფაქტო ხელისუფლებად მოიხსენიებენ. დროა შევიმუშავოთ კანონი, რომელიც სახელმწიფოს მტრების წინააღმდეგ ამოქმედდება. ყელში ამოვიდა ამდენი მოფერება, დე ფაქტო ხელისუფლება კი არა, გამოდით და ერთი კაცურად აგინეთ“, - აცხადებს კასრელიშვილი. 

რატომ ხტებიან ბავშვები მაღალი სართულებიდან - რამაზ საყვარელიძე: ისინი თამაშების ნარკომანები არიან (ახალი თაობა) 

ავტ.: ნონა ცაბაძე 

ინტერვიუ რამაზ საყვარელიძესთან 

რამაზ საყვარელიძე მოზარდებში გახშირებულ თვითმკვლელობის  შემთხვევებზე საუბრობს და ამბობს, რომ ე.წ. „ლურჯი ვეშაპი“ თუ სხვა ინტერნეტთამაშები ადამიანების ჩამოყალიბებაზე სერიოზულ გავლენას ახდენს. მისი თქმით, აუცილებელია მშობელმა გაიაზროს, რომ ინტერნეტ თამაშებზე დამოკიდებულება მნიშვნელოვანი პრობლემაა და ახალგაზრდის სხვადასხვა აქტივობებში ჩართვაა საჭირო. 

